
MINUTI

Il-Minuti tal-Laqgħa Nru 8 li saret fit-12 ta’ Mejju, 2004  ġew approvati.

THE CHAIRMAN (Onor. Jason Azzopardi): Ngħaddu mill-ewwel għat-tieni item  fuq l-agenda li huwa mniżżel bħala “affarijiet oħra” qabel ma ngħaddu għall-main item  ta’ din l-agenda li huwa l-preżentazzjoni tal-Ministru Dalli. Bħala matters arising  wara l-aħħar laqgħa,  li kienet fit-12 ta’ Mejju, naf li l-Onor. Bartolo u l-Onor. Puli attendew laqgħa tal-COSAC ġewwa Dublin u staqsejthom u ġentilment minn jheddhom offrew li jagħtu viva voce fil-qasir ħafna, ħalli mbagħad forsi jsir bil-kitba in due course, dwar x’ġara u x’sar matul din il-laqgħa. L-Onor. Puli.

  ONOR. CLYDE PULI:  Mr Chairman, aħna attendejna għall-31 laqgħa tal-COSAC, il-kumitat ta’ l-Unjoni Ewropea li  jlaqqa’ l-kumitati dwar l-affarijiet Ewropej minn parlamenti nazzjonali ta’ pajjiżi membri ta’ l-Unjoni. Din id-darba dan il-kumitat kien miżmum f’Dublin Castle ġewwa l-Irlanda. Morna bejn it-18 u l-20 ta’ Mejju.  F’din id-delegazzjoni, kif għedt inti,  konna jiena flimkien ma’ l-Onor. Evarist Bartolo. Tajjeb li wieħed jinnota, li apparti Malta, il-kumplament kollha kienu mistiedna bl-istaff tagħhom u kellhom l-istaff u kienu fully fleshed bħala delegazzjoni. Tajjeb li wieħed jinnota wkoll li dan kien l-ewwel COSAC li allura kellu 25 membru u allura l-ewwel darba li anke Malta pparteċipat  bħala membru u mhux biss bħala osservatur ta’ dan il-kumitat.  

Dan il-31 COSAC iffoka fuq ir-rwol ta’ skrutinju li għandu jkollu l-parlament nazzjonali vis-a‘-vis l-proċess leġislattiv ta’ l-Unjoni Ewropea u anke dwar il-possibbilta` li l-parlament nazzjonali jinkoraġġixxi iktar diskussjoni pubblika dwar l-istess proċess. B’hekk ovvjament inkunu qed inqarrbu l-Unjoni Ewropea dejjem iktar lejn in-nies.  

Waqt din il-laqgħa ġie ppreżentat ukoll rapport dwar il-mod ta’ skrutinju li jsir fl-istati membri. Dan hu dokument interessanti ħafna li naħseb ukoll li għandu jitqassam lill-membri kollha ta’ dan il-kumitat, għax anke għad-diskussjonijiet futuri tagħna żgur li jagħtina perspettiva iktar wiesgħa u nitgħallmu mill-esperjenza ta’ l-oħrajn. Hawnhekk, jekk tippermettili, ninnota wkoll li għal darba oħra jiddispjaċini ngħid li fost dawk li ma weġbux għall-kwestjonarju li ntbagħat biex jiġi kumpilat dan ir-rapport kien hemm ukoll Malta.  Allura forsi anke wara li tkellimt ma’ l-Onor. Bartolo nirrikkmandaw li korrispondenza simili minn issa ‘l quddiem tibda tgħaddi direttament lill-kumitat forsi b’mod immedjat ħalli nweġbuha u forsi ssalvana minn mumenti xi ftit imbarazzanti.   

Fost dawk li indirizzaw dan il-kumitat kien hemm ukoll il-Ministru Cohen li tkellem down to earth ħafna, kien ċar ħafna fuq il-ħsebijiet tiegħu u għamel enfasi dwar dan ir-rwol ta’ skrutinju. Ovvjament għamel taqbila bejn il-parlamenti nazzjonali u l-parlament Ewropew u l-liġijiet Ewropej u allura qed jgħid li kif bl-istess mod il-pubbliku u ċ-ċittadini jistgħu jirriflettu fuq il-liġijiet tal-pajjiż, bl-istess mod għandhom jingħataw l-istess ċans li jagħmlu l-iskrutinju, ir-riflessjonijiet tagħhom, anke fuq il-leġislazzjoni ta’ l-Unjoni Ewropea.  Hawnhekk ovvjament anke ddiskuta dan fis-sens ta’ relazzjoni anke mad-draft constitutional treaty  li qiegħed jiġi diskuss bħalissa.

Indirizz ieħor sar mill-Gijs de Vries li tkellem dwar iktar koperazzjoni fl-Unjoni Ewropea dwar dak li huwa anti-terroriżmu. Jien illum tkellimt għal ftit minuti biss, pero’ forsi darba oħra nkunu nistgħu nagħtu rapport iktar dettaljat. Ma nafx jekk forsi għandux x’iżid xi ħaġa oħra l-Onor. Bartolo.

  ONOR. EVARIST BARTOLO:  Kulma rrid insemmi huma żewġ punti, u se nsemmihom iktar biex nenfasizza xi affarijiet li qal il-kollega tiegħi l-Onor. Puli.  Importanti ħafna li meta jkollna kwestjonarji, dawn inweġbuhom. Qed ngħid hekk għax dehret kerha li konsistentement  il-kolonna ta’ Malta kienet vojta minn tagħrif, u allura importanti li wieħed jagħmel kuntatt mal-COSAC biex id-dokumentazzjoni tiġi direttament għand dan il-kumitat biex tiġi mwieġba.

It-tieni punt hu li kumitati bħal tagħna jinsabu għaddejin minn perjodu ta’ tranżizzjoni. Qed nirreferi anke għal dawk li ilhom imwaqqfa. Jien naf, jekk per eżempju wieħed jieħu d-Danimarka li kienet meqjusa mudell, bħala l-iktar waħda fejn il-gvern irid ikun accountable  lejha, ministru, qabel imur fil-kunsill tal-ministri jrid iġib l-appoġġ minn hemm, jiġifieri kienet l-aktar waħda ta’ dak it-tip.  Illum anke dawn iħossu li jridu jibdlu r-rwol tagħhom u anke dawk li m’għandhomx dik ir-rwol daqshekk pro-attiva. Jiddipendi ħafna x’se jiġri mid-draft constitutional role  tal-parlamenti nazzjonali. Ma jaħsbux li hemmhekk se jkun hemm problemi imma li hemm żgur li se tikber l-enfasi li nofs il-leġislazzjoni li parlamenti nazzjonali jgħaddu lill-istituzzjonijiet Ewropej se tikber il-pressjoni biex dak in-nofs jiġi lura b’mod ieħor permezz tax-xogħol ta’ dawn il-kumitati li jekk jista’ jkun, ikun hemm evalwazzjoni tal-leġislazzjoni fl-iktar stadji bikrin u tal-proposti bikrin huma u jiġu fformati.  

  THE CHAIRMAN:  Grazzi.  L-Onor. Herrera, trid tagħmel xi kumment?

  ONOR. JOSE` HERRERA:  Dak li jiġri fil-COSAC dan il-kumitat jinteressah bilfors għaliex de facto dan il-kumitat kollu kemm hu huwa tista’ tgħid membru tal-COSAC għax il-COSAC fil-fatt kompost minn kumitati bħal dawn. L-aħħar li attendejt il-COSAC jien kien hemm żewġ punti li kienu tqajjmu u li kienu ġew dibattuti ad nauseum, qisha li kienet an ongoing debate. Jiena xtaqt li nkun naf mingħandkom jekk kienx hemm xi żviluppi ulterjuri f’dan li se nsemmi.  L-ewwel punt li kien hemm kienet il-kwestjoni ta’ x’irwol il-COSAC kien se jieħu fil-kwestjoni ta’ sindikar tal-leġislazzjoni Ewropea. Fi żmieni kien hemm min kien jgħid li, per eżempju, il-COSAC għandu jilgħab rwol biex jiddetermina x’inhu sussidjarju għall-parlamenti, nazzjonali jew le, u jaġixxi bħala speċi ta’ mhux upper house, għalkemm kien hemm min qal li għandu jagħmel hekk,  pero` bħala speċi ta’ forum parlamentari biex jissindika b’mod ġenerali l-leġislazzjoni Ewropea.  Xtaqt inkun naf jekk kienx hemm żviluppi f’dan is-sens.

It-tieni nett kien hemm ukoll speċi ta’ moviment li kien tqajjem ukoll f’dan il-forum fis-sens li l-kumitati ta’ l-affarijiet barranin jew issa ta’ l-affarijiet Ewropej jew kumitati ta’ skrutinju, li issir assoċjazzjoni bejniethom u din l-assoċjazzjoni tkun regolata aktar mill-qrib, tingħata speċi ta’ forma jew speċi ta’ istituzzjoni tagħhom il-kumitati ta’ l-affarijiet barranin Ewropej, again biex dak li ma tistax tagħmel il-COSAC jew għandhiex tagħmlu l-COSAC jew għandiex tagħmlu din l-assoċjazzjoni ta’ dawn il-European foreign affairs committees fi ħdan l-Unjoni Ewropea. Again l-idea hi li wieħed jissorvelja jew jiskrutinizza l-leġislazzjoni Ewropea, jiftah għajnejh u jżomm lenti fuq kwestjonijiet ta’ sussidjarjeta` biex mhux biss dawn il-kwestjonijiet jaqgħu taħt il-qorti tal-ġustizzja għaliex il-qorti tal-ġustizzja r-rwol tagħha huwa iktar legali u ġudizzjarju milli politiku u allura qisu li m’hemmx għodda, m’hemmx istituzzjonijiet b’saħħithom biżżejjed fl-Ewropa mil-lat politiku, u mhux mil-lat legali, li jissindikaw u jissorveljaw dak li huwa sussidjarju għall-parlamenti nazzjonali u dawk li mhumiex.  Xtaqt inkun naf jekk fl-aħħar laqgħa tal-COSAC kienx hemm xi dibattiti fuq dan is-suġġett u kienx hemm xi żviluppi wkoll fuq dan is-suġġett.

  ONOR. EVARIST BARTOLO:  Li ġara żgur minn dak iż-żmien li attenda l-Onor. Herrera kien li l-COSAC waqqaf formalment is-segretarjat tiegħu.  Qabel tant kellu loose organisation li lanqas kien jorganizza x-xogħol tiegħu. Issa għandu s-segretarjat tiegħu u diġa` pproduċa xogħol tajjeb. Eżempju ta’ dan hu d-dokument li għamel riferenza għalih l-Onor. Puli fejn idur dawra mal-kumitati ta’ dan it-tip x’xogħol jagħmlu fil-pajjiżi differenti.  Hemm il-ħsieb li tikber ħafna l-koperazzjoni bejn il-kumitati. Dwar id-definizzjoni tas-sussidjarjeta` jidhru li huma komdi b’dak li jgħid l-abbozz tal-kostituzzjoni li l-inizjattiva trid tittieħed mill-parlament fejn iħossu li l-Commission, jew xi istituzzjoni oħra ta’ l-Unjoni Ewropea, qabżet il-limiti tas-sussidjarjeta` il-parlamenti jieħdu l-inizjattiva huma u jiġbdu lejhom dak li jaħsbu li jkunu qed jitteħdilhom.  

  ONOR. JOSE` HERRERA:  Jiġifieri jidher li l-COSAC mhux se tieħu dan ir-rwol.  

  ONOR. EVARIST BARTOLO:  Bħala clearing house,  jiġifieri tkun il-clearing house.  Ir-rwoli l-iktar li jridu jsiru mill-parlamenti nfushom għalhekk huma ħeġġew li mhux, per eżempju, ir-rappreżentanti tal-parlamenti nazzjonali jiltaqgħu darbtejn fis-sens biss. Din importanti, u huma stess ħeġġew - u huma tajjeb li qed tagħmel dawn il-mistoqsijiet - li  kemm jista’ ikun jiżviluppaw relazzjonijiet bilaterali u multi-laterali bejn il-parlamenti nazzjonali.  

  THE CHAIRMAN: Jien min-naħa tiegħi xtaqt nirrapporta li proprju dawk il-jumejn li intom kontu Dublin kollha kemm aħna konna għal żjara l-House of Commons biex iltqajna mal-counterparts tagħna tal-kumitat ta’ skrutinju Ingliż. Naħseb li nkun qiegħed nirrifletti s-sentimenti tagħna lkoll li kienet laqgħa estremament pożittiva, estremament utli u nista’ forsi nirrapporta fil-qasir dwar din iż-żjara. 

Kif ilkoll nafu l-gvern Ingliż kien ġentili biżżejjed biex offrilna - u  fil-fatt ingħatajna u tlabt li jiġu ċirkolati lilkom ilkoll - l-explanatory memoranda  tal-gvern Ingliż li jgħaddi lill-kumitat ta’ skrutinju Ingliż.  Huma dokumenti pjuttost kunfidenzjali, importanti, flimkien magħdud magħhom  il-brief,  il-parir tar-research analyst addetti mal-kumitat ta’ skrutinju Ingliż.  Qegħdin nitkellmu allura dwar x’qed jgħid il-kumitat Ingliż u x’qed jgħid il-gvern Ingliż, x’qed jgħid kull ministeru allura fuq kull abbozz ta’ direttiva li qed tinħema mill-Unjoni Ewropea bil-parir, bl-implikazzjonijiet li jista’ ikun hemm kemm ambjentali, ekonomiċi, finanzjarji, politiċi eċċ. fuq l-Ingilterra.  

Aħna tlabna li ningħataw kopja ta’ dawn id-dokumenti u kif kważi lkoll kemm aħna nafu, kienu ġentili biżżejjed biex tawna dak il-ħin stess mazz mhux ħażin ta’ dokumenti simili. Jiena kellimt liċ-chairman, il-counterpart  tiegħi, dan immedjatament kellem lill-clerk tal-kumitat u offrieli biex dawn jibdew jintbagħtu elettronikament regolarment lill-kumitat tagħna. Fil-fatt jien tlabt lill-clerk ta’ dan il-kumitat, Ms Bonello hawnhekk preżenti, biex tagħmel kuntatt mal-clerk  tal-kumitat Ingliż, liema kuntatt sar, biex dawn id-dokumenti jibdew jintbagħtulna regolarment u hekk ikollna diġa` idea ta’ pajjiż ieħor x’qed jaħseb fuq abbozz ta’ direttiva li tkun qed tinħema.  Ovvjament wieħed irid joqgħod attent u jestrapolaha għax-xenarju Malti, pero` b’dan il-mod ikollna diġa` idea anke frott l-assessment tekniku ta’ l-esperti tal-kumitat Ingliż ta’ x’qed jingħad fuq id-direttiva. Jien naħseb li dik kienet rebħa importanti li għamel dan il-kumitat, ilkoll flimkien, meta tlabna dawn id-dokumenti.  

Irrid ngħid ukoll li jien u l-Onor. Brincat kellna bonus f’dik iż-żjara fejn konna mistiedna u attendejna għall-question time tal-Prim Ministru Ingliż fil-House of Commons fejn kien hemm inċident ftit insolitu. Apparti dak l-inċident ċertament kienet esperjenza pożittiva ħafna fejn tara l-cut and thrust  ta’ dibattitu Ingliż li xi kultant fil-parlament tagħna naħseb għadna wisq lura minnu. Jiena ngħid li ma nagħmlux ħażin nipprovaw ngħollu ftit il-mira tal-livell tad-dibattitu f’dan il-parlament. Hemmhekk tara anke l-atmosfera li jkun hemm f’dak il-parlament b’mod spontanju, l-ironija u xi kultant anke s-sarkażmu waqt il-ħin tal-mistoqsijiet.  

Irrid ngħid ukoll li bħala chairman ta’ dan il-kumitat, għamilt żjara Dublin ġimgħatejn ilu fejn kien hemm laqgħa għal 25  chairmen tal-kumitati ta’ l-affarijiet barranin ta’ l-Unjoni Ewropea.  Kienet laqgħa li ffokat prinċiparjament  fuq l-aspett ta’ żvilupp, development co-operation bejn il-25 membru ta’ dan il-kumitat.  Interessanti kif il-kumitati ta’ l-affarijiet barranin kważi kollha, pero` ovvjament dawk li għandhom ir-riżorsi, dawk li għandhom l-għexieren u l-mijiet ta’ deputati għandhom kumitat apposta għad-development co-operation. Jien kull dokument li kien qiegħed  għall-aċċess tagħna ġibt kopja tiegħu u fil-fatt tajt kopja  ta’ dawn il-papers  li nqraw u diskorsi li saru, fosthom anke minn Edoard Balladour, ex prim ministru Franċiż li llum jokkupa l-kariga ta’ chairman tal-kumitat ta’ l-affarijiet barranin tal-Parlament Franciż.  

Kien hemm rapport interessanti ħafna, kif tafu, fuq  a fair globalisation,  pero` l-iktar ħaġa interessanti u inkwetanti kienet il-kriżi, il-flaġell li hemm fl-Afrika bħalissa minħabba ċertu mard, b’mod partikolari l-AIDS. Ċifra li hija, per eżempju, pjuttost  sinifikanti hija meta kien hemm intervent ta’ saċerdot Irlandiż, għaliex tkellmu ħafna NGOs f’din il-laqgħa, NGOs Irlandiżi, businessmen  Irlandiżi, reliġjużi Irlandiżi li qed jagħmlu esperjenza ta’ volontarjat b’mod organizzat immens ġewwa l-Afrika. Sa l-2015 huwa previst li 60% tal-popolazzjoni ta’ l-Etiopja se tinqered minħabba l-AIDS. Bħalissa għal kull teacher  li qed tiggradwa f’dawn il-pajjiżi bħall-Etiopia jmutu tnejn bl-AIDS. Bażikament dan li qegħdin niffaċċjaw f’pajjiżi bħal dawn. Meta ngħid “qegħdin” qed nitkellem bħala ġens uman. Jekk nemmnu verament fis-solidarjeta` irridu nagħtu kas anke x’qed jiġri ftit ‘il bogħod minna. Dan huwa flaġell, um’hemmx kelma oħra li tista’ tispjega aħjar. 

unrevised

Huwa sfreġju fuq wiċċ l-umanita` li ftit tas-snin oħra iktar minn nofs popolazzjoni ta’ pajjiż sħiħ se tiġi meqruda minħabba din il-marda. Dan is-saċerdot għamel punt importanti u enfasizza kif l-Unjoni Ewropea trid tkun aktar pro-attiva in vista ta’ dawn il-kriżijiet u talabni jekk nistax b’xi mod ngħin sabiex l-organizzazzjoni tiegħu jkollha kuntatti ma’ l-uffiċjali għolja ta’ l-Unjoni Ewropea li għandhom x’jaqsmu ma’ l-għajnuna umanitarja. Fil-fatt għentu biex ikollu laqgħa mal-kummissarju Joe Borg, il-kummissarju Malti għall-Unjoni Ewropea, li ovvjament għandu l-portafoll ta’ l-għajnuna umanitarja, laqgħa li għandha ssir fil-ġranet li ġejjin sabiex isir l-iskambju ta’ informazzjoni li hemm bżonn u sabiex l-Unjoni Ewropea tkun verament informata dwar dak li qed isir u jseħħ f’dawn il-pajjiżi.  Jiena informat li din iż-żjara għandha ssir fil-ġimgħat li ġejjin.

Matters arising ukoll, l-aħħar darba l-Onor. Bartolo semma punt importanti ħafna, li nispera li kulħadd qiegħed jirċevih illum, dwar l-emails, l-informazzjoni li joħorġu mis-Central Bank. L-Onor. Bartolo talab li aħna nkunu fuq il-mailing list tas-Central Bank.  Jien informat li lkoll kemm aħna qegħdin fuq il-mailing list u suppost kollha kemm aħna qed nirċievu l-informazzjoni mis-Central Bank.  Jekk mhux il-każ għiduli.  

Informat ukoll u ninforma li l-kumitat b’mod uffiċjali li mill-aħħar darba ‘l hawn, miż-żewġ research analyists li ġew magħżula, waħda ddroppjat, pero` konna fortunati biżżejjed biex kien hemm persuna oħra mill-ministeru tal-foreign affairs li sirna nafu li kienet interessata.  Jiena kif sirt naf b’dan l-interess kellimt kemm lill-iSpeaker u kemm lill-Onor. Bartolo, iltqajna ma’ din il-persuna darbtejn u saru żewġ interviews, fejn kien hemm qbil li kienet persuna idonea u fil-fatt ġiet ingaġġata wkoll u allura issa għandna complement ta’ tnejn bħala research analyists ma’ dan il-kumitat. Jiena ngħidha u nibqa’ ngħidha, qabel ma jkollna ta’ l-inqas erbgħa, bħala kumitat ta’ skrutinju, dan il-kumitat ma jistax jiffunzjona kif suppost u b’mod effettiv. Wara kollox din mhux qed ngħidha jien, dan il-kumitat tmien xhur ilu kien qabel ukoll li jkun hemm ta’ l-anqas erbgħa. Jien ngħid li jridu jkunu ħamsa, anke minħabba l-fatt li jekk skrutinju ta’ leġislazzjoni soċjali trid tmur għand is-social affairs committee, dan il-kumitat irid ikollu wkoll assistenza ta’ dan it-tip.

Dwar il-matters arising ukoll, il-working groups li se jagħmlu l-iskrutinju fi ħdan dan il-kumitat, semmejna l-aħħar darba li ż-żewġ gruppi parlamentari rispettivi għandhom jissuplixxu l-ismijiet ta’ min ikun se jkun qiegħed jikkapeġġja dawn iż-żewġ working groups. Il-grupp parlamentari tal-gvern ippropona lill-Onor. Geoffrey Pullicino Orlando u lill-Onor. Michael Gonzi bħala żewġ chairpersons ta’ working group 2 u working group 3. Working group 1 ex-ufficcio jrid ikun presedut mis-sottoskritt, l-oppożizzjoni ġentilment informatni li l-ismijiet tal-membri tagħha ser jiġu suppliti….

  ONOR. EVARIST BARTOLO:  L-Onor. Charles Mangion u l-Onor. Joe Abela.

  THE CHAIRMAN:  Tajjeb ħafna, mela hekk għandna l-full complement ukoll tal-membri li se jikkomponu l-working groups.  

Nagħmel ukoll riferenza għall-kumment ta’ l-Onor. Puli u l-Onor. Bartolo issa ftit tal-ħin ilu dwar il-questionnaires.  Jiena kif sirt chairman ta’ dan il-kumitat fid-29 ta’ Marzu sirt naf li fil-fatt fi Frar li għadda kien intbagħat questionnaire. Naqbel magħkom li hija sitwazzjoni mhux feliċi li jintbagħat questionairre mill-COSAC lill-parlament nazzjonali u ma jiġix imwieġeb.  Jiena fil-fatt meta sirt chairman u kont qed naqra r-rapport tal-COSAC ta’ din is-sena fejn hemm elenku ta’ x’għamel kull kumitat parlamentari f’dak li għandu x’jaqsam ma’ skrutinju, Malta biss kienet  li ma tatx ċerta informazzjoni. Jiena immedjatament tlabt lill-clerk biex jirranġa din is-sitwazzjoni. Irrid ngħid ukoll, biex inkun fair u nuri l-istampa kollha, li meta ntbagħat dan il-questionairre fi Frar, kien hawn ċertu moviment, biex ngħid hekk fix-xenarju politiku minħabba ċertu tibdil li kien qiegħed isir u allura, biex inkun fair kien hemm xi ftit ta’ vacuum, pero` ninsab imwiegħed mill-clerk li dan l-istat ta’ fatt mhux se jerġa jiġri. Wara kollox irrid ngħid li jiena wkoll naqbel magħkom li dawn il-questionnaires iridu jibdew jintbagħtu lill-kumitat b’mod dirett.

Naħseb li min-naħa tiegħi m’għandi xejn aktar xi nżid ħlief li ltqajt il-ġimgħa l-oħra kif wegħdtkom fl-aħħar laqgħa, ma’ uffiċjal mill-ambaxxata Amerikana, Mrs Louise Falzon tar-resource centre li offritilna li jagħtuna kopja ta’ materjal li għandhom sabiex aħna nibdew nibnu librerija għalina. Fil-fatt ingħatajt, cd b’informazzjoni, b’database li hija vastissimma fuq journals, gazzetti, magazines, fuq materji li jinterressawna, li aħna nistgħu naċċessaw. GĦandna waħda għal kull membru ta’ dan il-kumitat. Din tathomli u issa se ngħaddihom lilkom u ngħataw kif għedt l-aħħar darba l-faċilita` u nispera li qed nirċevuha fuq l-email, importanti li kulħadd jaċċessa l-email tiegħu sabiex dik l-informazzjoni Ii issa qegħda tintbagħat kulħadd ikun jista’ jaraha.   

For the record irridu nirringrazzjaw l-ambaxxata Amerikana ta’ din l-indulġenza daparti tagħhom fejn kollha kemm aħna qegħdin nirċievu permezz ta’ l-internet issa d-database ta’ artikli minn gazzetti, journals internazzjonali li jistgħu jinteressaw lilna u hekk inkunu nistgħu nwessgħu l-orrizzonti tagħna.  

Irrid ngħid ukoll li kelli żjara ta’ korteżija mill-ambaxxatur Libjan Ali Najem ġimgħa u nofs ilu u informani li se jkun qed iħalli lill-Malta lejn l-aħħar ta’ Ġunju. Jiena tlabtu, u wegħdni li se jagħmilha, li sa l-aħħar ta’ Ġunju jiġi jagħmel presentation lil dan il-kumitat, in vista anke ta' dak li għedna fl-aħħar laqgħa, l-importanza tar-relazzjonijiet bejn Malta u l-Libja. Jiena tlabtu jagħmel presentation lil dan il-kumitat dwar ir-relazzjonijiet, l-istat tar-relazzjonijiet u kif huwa forsi jkollu anke xi kummenti x’jagħti, pero` more than anything else se tkun żjara ta’ korteżija, pero` żjara fejn jissottolinea l-avvanzi kbar, twieqi kbar ta’ opportunitajiet li hemm issa bejn Malta u l-Libja, anke in vista ta’ l-aperturi, l-iżviluppi li kien hemm riċentement.  Daparti tiegħi nista nieqaf hawnhekk u ngħaddu għall-main item ta’ l-aġenda ta’ llum, li hi l-preżentazzjoni daparti tal-ministru John Dalli.

  ONOR. JOHN DALLI (Ministru ta’ l-Affarijiet Barranin u Promozzjoni ta’ Investiment):  Grazzi ħafna.  Il-preżentazzjoni li se nagħmel illum hija bażikament elenku ta’ l-avvenimenti li kelli x’naqsam magħhom matul ix-xahar ta’ Mejju b’enfasi għal-laqgħat differenti li attendejt għalihom jew li kelli fuq bażi bilaterali f’pajjiżi li kelli viżita lejhom.

L-ewwel laqgħa li kien hawn bejn il-5 u s-6 ta’ Mejju kienet il-Euromed conference li saret f’Dublin bejn il-ministri ta’ l-Unjoni Ewropea u l-ministri tal-pajjiżi li huma fil-Meditterran, bażikament l-GĦarab.  Interessanti li waqt din il-laqgħa kien hemm kemm il-ministru li jirrappreżenta jew ir-rappreżentant tal-Palestina u anke rappreżentant ta’ Iżrael, li forsi kontra dak li kien jiġri s-soltu, qagħdu fuq l-istess mejda u baqgħu fuq l-istess mejda anke waqt li kienu qed jitkellmu n-naħa opposta.  Mhux ħaġa ta’ sorpriża li d-diskussjoni prinċipali kienet fuq dak li kien qiegħed jiġri fil-Medju Orient, għax din il-konferenza saret eżattament wara l-qtil li sar ta’ mexxejja Palestinjani u allura nħass il-bżonn li wieħed jitkellem u jara s-sitwazzjoni preċiża x’inhija.

Kienet ukoll iż-żmien wara li ltaqa’ l-quartet fi New York biex jara l-pożizzjoni li se jkun hemm, wara l-laqgħa li kien hemm bejn Sharon u Bush f’Washington, liema laqgħa u liema dikjarazzjonijiet nista` ngħid li ma ġewx milqugħha tajjeb ħafna fil-kuntest Ewropew. Fil-kuntest Ewropa, aħna dejjem sostnejna u għadna nsostnu li kull proċess ta’ bidla fl-istat ta’ sitwazzjoni fil-Middle East għandha ssir permezz ta’ djalogu u mhux permezz ta’ impożizzjoni min-naħa waħda u li fil-fatt il-Palestinjani għandhom ikunu parti sħiħa minn dan il-proċess ta’ djalogu.  Ma’ dan Malta naqblu fermament u nżommu dik il-pożizzjoni b’mod qawwi.

Naturalment kien hemm l-għajta li hemm bżonn li jkun hemm ceasefire reċiproku bejn l-Iżrael u l-Palestina.  Il-problema naturalment hija ta’ min se jkunu l-interlokuturi biex jinnegozjaw dan is-ceasefire, min se jkunu l-interlokuturi biex jinnegozjaw kwalunkwe ħaġa li għandha x’taqsam mal-futur tal-Middle East.  Analiżi tiegħi personali nista’ ngħid, li meta wieħed iqis l-avvenimenti li saru u li saru sa dak iż-żmien, jiġifieri l-fatt li l-Hamas prattikament ħadu over ix-xena fir-rigward tal-Palestina u min-naħa l-oħra Sharon tilef il-vot fil-partit tiegħu għall-pjan tiegħu ta’ irtirar minn Gaza, liema ġlieda għadu qed iwettaq issa fil-kabinett, jidher li donnu hemm nuqqas ta’ kredibilita` fuq iż-żewġ naħat dwar jekk il-mexxejja taż-żewġ naħat għandhomx is-saħħa li jimplimentaw dak li jaqblu anke jekk joqgħodu madwar mejda u jiddiskutu. Din hija analiżi personali tiegħi. Din hija waħda mill-akbar problemi li teżisti llum fil-Middle East, jiġifieri l-problema li nistgħu nitkellmu kemm irridu, imma s-saħħa ta’ l-implimentazzjoni fl-opinjoni tiegħi hija dgħajfa ħafna u allura hemm bżonn li naraw kif nistgħu nsaħħu din il-possibilita`.  Jien hawnhekk fejn nemmen u nemmen fermament u hawnhekk again nixtieq nagħmel parentesi, mhux affarijiet li ddiskutew f’dan il-meeting imma parenetsi tiegħi personali f’dan il-grupp tagħna bejnietna, li fl-opinjoni tiegħi Malta nistgħu nagħmlu ħafna f’dan ir-rigward.

Nixtieq insemmi wkoll il-laqgħat kollha li kelli matul dan ix-xahar u r-raġuni għalfejn għamilthom. Jiena mort nara lill-Colin Powell l-Amerika, mort nara l-ministru tal-foreign affairs taċ-Ċina biex nenfasizza r-relevanza ta’ Malta f’dan il-kuntest u kif Malta, għalkemm żgħira, tista’ tkun il-katalist li tiffomenta djalogu. Fl-opinjoni tiegħi aħna mhux biss nistgħu nittraduċu l-kultura bejn iż-żewġ blokki għaliex nifhmu kemm min-naħa Ewropea u kemm min-naħa GĦarbija, pero` anke għax aħna żgħar u allura għandna l-kredibbilita` li meta nersqu biex inpoġġu d-dinamika ta’ djalogu bejn żewġ naħat m’għandniex xi aġenda tagħna li tkun qegħda ttappan l-oġġettivi li jridu jintlaħqu.  

Jiena naħseb li hemmhekk fejn nistgħu nagħtu kontribut siewi aktar u aktar meta bħala Maltin, iż-żewġ naħat tal-Kamra tagħna, - u correct me if I am wrong - għandna tista’ tgħid l-istess politika f’dan ir-rigward. Ma naħsibx li għandna xi qasma fil-mod ta’ kif naħsbu u għalhekk għandna flimkien naraw x’nistgħu nikkontribwixxu, għax fl-opinjoni tiegħi b'dan inkunu qed nagħmlu ġid lil pajjiżna u nkunu qed nagħmlu ġid lid-dinja ta’ madwarna. Lil pajjiżna l-aktar u aktar billi nassiguraw is-sigurta` ta’ madwarna. Naħseb li l-paċi u s-sigurta` hija wieħed mill-għanijiet prinċipali għalfejn għandna naħdmu, għaliex jekk ma jkollniex paċi u sigurta` naturalment ma jkollniex il-paċi tal-moħħ u lanqas ikollna l-ingredjent prinċipali biex inwettqu avvanzi ekonomiċi.

Affarijiet oħra li ġew diskussi kienet il-European strategic partnership li l-Ewropa qegħda tibni kemm mal-Mediterran u kemm mal-Middle East. Din hi strategic partnership li rridu navvanzaw fuq il-binarji politiċi, ekonomiċi u soċjali.   Naturalment l-Ewropa bħall-Amerika, wara kollox, għandha l-oġġettiva tagħha ta’ reforming li trid tara li jseħħu fil-Mediterran u fil-Middle East u tixtieq tagħmel programm biex tara l-implimentazzjoni ta’ dawn it-tip ta’ riformi.  Aħna hawnhekk il-pożizzjoni tagħna hija li aħna nemmnu li dawn ir-riformi soċjali u politiċi huma oġġettivi mixtieqa, meta titkellem fuq demokrazija, meta titkellem fuq liberta` ta’ stampa, meta titkellem fuq il-gender quality u meta titkellem fuq dawn l-affarijiet l-oħra huma kollha kwalitajiet mixtieqa, pero` jiena dejjem insostni li għandna nkunu sensittivi għall-kulturi tal-pajjiżi differenti u għandna naraw li dawn ir-riformi jkunu “cultured”, ikunu assenza ta’ xi ħaġa li tinżera’ u titħalla tikber u mhux imposti li qishom xi siġra li taqbad u titfagħha ġo għalqa. Fl-opinjoni tiegħi huwa importanti ħafna li nużaw din it-tip ta’ tattika, ta’ paċenzja wkoll li naraw li dawn iċ-ċerta riformi jkunu b’mod gradwali li jiġu assimilati fis-soċjetajiet li fihom irridu narawhom implimentati. Dejjem insemmu u niftakar, li aħna ftit mijiet ta’ snin ilu ma tantx  konna differenti mid-dinja Għarbija tal-lum, kemm fuq gender equality, kemm fuq demokrazija u kemm fuq liberta’ ta’ stampa.  Jiġifieri l-west ma tantx kien differenti milli hu llum.  L-affarijiet tbiddlu għaliex l-affarijiet ingħataw iċ-ċans li jitbiddlu.  Jien naħseb li bħalma jiġri f’kull settur ieħor, it-tibdil mhux se jieħu ż-żmien li ħa fl-antik, it-tibdil se jkun ħafna iktar mgħaġġel, pero’ ma jistax isir f’temp ta’ ħames snin jew f’tempijiet qosra.  

Is-sitwazzjoni ta’ l-Iraq kienet ukoll parti minn dak li ġie diskuss speċjalment  in the wake ta’ atroċitajiet li nstab li ġew inflitti fuq priġunieri fl-Iraq. Kien hemm anke diskors dwar it-tranżizzjoni li jrid ikun hemm lejn il-gvern demokratiku sovran. L-insistenza li kien hemm tista’ tgħid miż-żewġ naħat kemm l-Ewropew u kemm Għarbi kienet li jekk qed nitkellmu fuq tranżizzjoni ta’ poter lejn il-poplu ta’ l-Iraq din tkun tranżizzjoni ta’ poter reali, mhux tranżizzjoni to a puppet government li mbagħad ma jkun kapaċi jagħmel xejn.   

Naturalment wieħed irid jirrealizza - u dan mil-lat prattiku u ma tistax ma tirrealizzahx - il-problema kbira ta’ sigurta’ fl-Iraq. Hemm problema kbira ta’ distabbilizzazzjoni u wieħed ma jistax iħalli vacuum ta’ policing, ta’ sigurta’ fil-pajjiż bil-periklu li dan jista’ jiddetorja s-sitwazzjoni. Fl-opinjoni tiegħi ma naħsibx li jagħmel sens li wieħed jistenna li d-disengagement ta’ truppi jsir b’mod immedjat imma jrid isir b’mod gradwali, pero’ wkoll irid isir b’mod reali.

Minn dakinhar sal-lum jien naħseb li l-mossi li saru - u dan wieħed isegwih mill-media - jidhru li huma pożittiv u jidher li hemm attentat reali biex it-trasferiment ta’ gvern fl-Iraq ikun trasferiment ta’ awtorita’ vera.  Riċentement qed jissemma’ l-isem ta’ Allawi bħala l-bniedem li jista’ jieħu over il-gvern ta’ l-Iraq li wkoll ġej minn ideoloġija Baathista, pero’ fl-istess ħin ma kienx jaqbel mas-sistemi li kien juża r-reġim ta’ Saddam Hussein. Fil-fatt kien maħrub mill-Iraq u rritorna lura, u qiegħed jiġi msemmi bħala l-bniedem potenzjali li jieħu over il-gvern ta’ l-Iraq. Dan mill-ewwel għamel dikjarazzjonijiet li l-gvern li se jiġi ffurmat ikollu l-awtorita’ vera ta’ l-Iraq. Jien naħseb anke l-istrateġija li qed tintuża fir-rigward tas-sigurta’, it-training tal-forzi Iraqini, l-offerta anke ta’ l-Eġittu biex tidħol fit-training ta’ dawn in-nies u anke fis-superviżjoni tas-sitwazzjoni huma wkoll passi fid-direzzjoni t-tajba.

Matul dik il-laqgħa tal-Euro-Med ittieħdet ukoll id-deċiżjoni li l-fondazzjoni għad-djalogu tal-kultura u ċ-ċivilizzazzjonijiet tmur Lixandra u li din tissejjaħ il-fondazzjoni Anna Lindt in memorja tal-ministru tal-foreign affairs Svediża li kienet inqatlet fl-Isveżja xi snin ilu. Kif jaf kulħadd Malta wkoll kienet qed tikkandida ruħha għal din il-fondazzjoni, pero’ wara skrutinji li saru ta’ l-appoġġ li hemm qalb in-nies jidher li Lixandra kienet l-aktar appoġġjata anke għaliex din il-lokalita’ għandha sehem fiha l-Isveżja. Barra minn hekk kien hemm il-Baltiċi li huma numru sostanzjali llum, li jiggruppaw madwar l-interessi tagħhom, immuvjaw lejn Lixandra. Pero’ aħna rnexxilna li fil-komunikat finali ninserixxu li fix-xogħol ta’ din il-fondazzjoni Malta u anke l-Italja li kienet ukoll contender oħra għal din il-fondazzjoni, jiġu utilizzati u jipparteċipaw fl-attivita’ ta’ din il-fondazzjoni li as a second best naħseb li hija xi ħaġa pożittiva.

Mr. Chairman, ftit ġranet wara l-Euromed kelli wkoll laqgħa tal-kumitat tal-ministri fi Strasbourg. Hemmhekk bażikament ġew diskussi suġġetti differenti, l-iktar li għandhom x’jaqsmu ma’ pożizzjoni tad-drittijiet umani f’ħafna pajjiżi li huma parti mill-membri tal-European Council. Interessanti li hemmhekk ukoll tibda tara laqgħat bejn ċerti pajjiżi. Nista’ngħid li fuq il-mejda ta’ l-ikel ħdejja kelli ministru Armen, faċċata tiegħi ministru ta’ l-Azerbaijan. Dawn l-ewwel ma jibdewx ikellmu lil xulxin, imbagħad jibdew ftit ftit, is-sitwazzjoni tittowja u wieħed jipprova jkellem lil wieħed u jipprova jkellem lill-ieħor.  Din hija l-umanita’, ir-realta’ ta’ kif isiru l-affarijiet anke f’dawn il-livelli.   

Naħseb li din l-ewwel esperjenza tiegħi f’dan il-council kienet interessanti. Verament jiena mort bl-idea li dan huwa duplikazzjoni ta’ ħafna xogħol li qed isir mill-Unjoni Ewropea pero’ mbagħad man mano, wara jumejn li wieħed jattendi u jisma’ d-diskussjonijiet li qed isiru jara li l-orjentament u l-oġġettivi huma kompletament differenti, għax waqt li l-Unjoni Ewropea qiegħda taħdem fil-kuntest ta’ a unified action forward, fil-Council of Europe wieħed iktar qiegħed on an individual country basis u allura qiegħed jenfasizza anke l-pożizzjonijiet ta’ kull pajjiż. Per eżempju, hemmhekk għalkemm membri fl-Ewropa ma tkellimniex bħala Ewropej imma tkellimna bħala Maltin.  U dik hija d-differenza u tibda tifhem ir-raġuni għalfejn dawn it-tnejn huma u għandhom ikunu differenti. Forsi se nilbes xi ftit il-kappell tal-ministru tal-finanzi bdejt nara bħal ħela li jkollok dawn l-affarijiet ta’ overlapping pero` finalment kont żbaljat.

Fi Strasbourg kelli laqgħa bilaterali mal-Ministru Zuzul tal-Kroazja. Dan informana li l-Kroazja tista’ tiftaħ in-negozjati ma’ l-Unjoni Ewropea li jidher se jitpoġġew fuq track li possibbilment tinfetaħ ta’ membership tagħhom mal-Bulgarija u r-Rumanija fl-2007. Dan talab l-appoġġ tagħna biex kemm jista’ jkun aħna nimbuttaw ukoll biex f’Diċembru jingħataw il-green light biex inkunu jistgħu jibdew dawn in-negozjati.  

Aħna min-naħa tagħna l-pożizzjoni hija li dan huwa pajjiż Mediterranju ieħor li fl-opinjoni tagħna għandna nimbuttaw kemm jista’ jkun biex jidħol ukoll membru ta’ l-Unjoni Ewropea.  Jien fid-diskors li kelli mal-ministru wegħdtu l-appoġġ tagħna bħala pajjiż għall-moviment tagħhom f’dan ir-rigward, anzi offrejtlu li naqsmu miegħu l-esperjenzi li kellna fin-negozjati u jekk ikun hemm bżonn ta’ xi għajnuna teknika f’dak li huwa taħriġ ta’ xi nies fl-istituzzjonijiet li għandna, aħna, bħalma għamilna anke ma’ pajjiżi oħra, nkunu nistgħu nagħmluh magħhom ukoll. 

Imbagħad kellna l-GAERC tas-17 u t-18 ta’ Mejju fejn hemmhekk bdejna d-diskussjonijiet dwar l-IGC, fejn regġħet infetħet il-kwestjoni ta’ l-IGC għaliex il-presidenza Irlandiża qiegħda tara li hemm il-possibbilta’ li tiffinalizza  l-IGC sa l-aħħar tal-presidenza tagħha. F’dik il-laqgħa partikolari kien hemm nistgħu ngħidu sondaġġi tal-pożizzjonijiet tal-pajjiżi differenti biex wieħed jara  jekk inbidlux minn kif telqithom il-presidenza Taljana.  Again jidher li l-pożizzjonijiet - u hawnhekk is-Sur Inguanez jikkoreġini għaliex hu l-espert f’din il-materja ħafna iktar milli jien jiena - ma tantx inbidlu, jiġifieri kulħadd pubblikament naturalment iżomm ċerta pożizzjoni ta’ negozjar. Jien naħseb li ċertu shifting qiegħed ikun hemm. Il-pożizzjonijiet tagħna prinċipali billi aħna pajjiż żgħir, hi li kemm jista’ jkun irridu nżommu d-deċiżjonijiet fuq bażi ta’ unanimita’. Dan mhux possibbli pero’ dik hija l-pożizzjoni li għandna. Din hi l-pożizzjoni tagħna, naturalment sakemm nistgħu u sakemm hu possibbli, għaliex wara kollox aħna qegħdin fi grupp, irridu nkunu leali lejn il-grupp u rridu nimxu u mmexxu l-affarijiet b’mod prattiku. Aħna favur, per eżempju, il-pożizzjonijiet Ingliżi f’dak li huwa unanimita’ f’affarijiet li għandhom x’jaqsmu ma’ taxxi, u f’affarijiet li għandhom x’jaqsmu ma’ social policies u ma’ social security u affarijiet oħra bħal dawn. 

Pożizzjoni oħra li hemm hija dwar il-mod kif jittieħdu d-deċiżjonijiet, li hija din il-kwestjoni ta’ unanimita’.  L-alternattiva hija qualified majority, u hemmhekk ukoll hemm id-diverġenzi ta’ kif għandha titkejjel din il-qualified majority. Il-qualified majority llum qiegħda tiġi definita bħala maġġoranza fuq żewġ stati, maġġoranza bejn numru ta’ pajjiżi u maġġoranza bejn numru ta’ popolazzjoni. Naturalment iktar ma jkun kbir il-weighting favur in-numru ta’ pajjiżi, huwa aħjar għalina matematikament.  Fil-fatt il-push ta’ Spanja u tal-Polonja hija li jkun hemm iktar shift lejn in-numru ta’ popolazzjoni.

Aħna l-pożizzjoni tagħna u anke ta’ oħrajn hi li dan għandu jkun l-istess, m’għandux ikun hemm differenza bejn il-maġġoranza u l-perċentaġġ, u li l-maġġoranza tinkiseb meta jkun hemm 60% favur ta’ xi ħaġa. Pero’ kemm fuq bażi ta’ pajjiż u kemm fuq bażi ta’ popolazzjoni. (Interruzzjonijiet) THE 

  THE CHAIRMAN:  Bil-permess tal-Kumitat se jitkellem John Inguanez.

  ONOR. JOHN INGUANEZ: Peress li Spanja u l-Polonja issa aċċettaw is-sistema li se tinbidel minn kif kienet Nizza, huma jridu kumpens iktar lejn id-direzzjoni ta’ perċentaġġ ogħla ta’ popolazzjoni. Il-pożizzjoni tal-pajjiżi like minded, jiġifieri bħalna, għandna grupp ta’ xi 16-il pajjiż li lkoll naqblu li l-persentaġġ bejn popolazzjoni u stat għandu jkun l-istess. hHemm min jiffavorixxi 60%, hemm min jiffavorixxi 50% u hemm min jiffavorixxi 55% imma l-punt hu li l-perċentaġġi għandhom ikunu l-istess. (Interruzzjonijiet)  Jiġifieri hemm deċiżjoni, issib l-appoġġ ta’ 55% jew 60%,  ħalli nieħdu 60% ta’ l-istati membri li bejniethom ikunu jirrappreżentaw 60% tal-popolazzjoni, dik il-proposta tgħaddi.  

  ONOR. MARIO DE MARCO:  It-tnejn huma meħtieġa.

  ONOR. JOHN INGUANEZ: It-tnejn huma meħtieġa flimkien. Dik hi d-double majority. Issa ovvjament il-pożizzjoni ta’ Spanja u tal-Polonja tidher li hija mixħuta, għallinqas f’dan l-istadju, lejn perħentaġġ ogħla ta’ popolazzjoni, jiġifieri li tkun ogħla minn dik ta’ l-istati.

  ONOR. JOHN DALLI: Huma qed jgħidu li biex tgħaddi riżoluzzjoni jrid ikun hemm 65% favur fuq bażi ta’ popolazzjoni u 60% favur fuq bażi ta’ pajjiżi.  Hux hekk?  (Interruzzjonijiet) Aħna qegħdin ngħidu li l-pożizzjoni tagħna hi li għandhom ikunu indaqs.

  ONOR. JOSE’ HERRERA:  Tajjeb.  U x’taħseb li l-feeling se jkun?

  ONOR. JOHN DALLI:  Ifhimni, din hija kwestjoni ta’ negozjati, wieħed ikollu jċedi ċertu punt biex jirbaħ ieħor. 

  ONOR. JOHN INGUANEZ:  Għax s’issa l-presidenza lanqas għadha għamlet proposta formali.

  ONOR. JOHN DALLI:  Għadna daqsxejn fluwidi. Jien qed ngħid il-pożizzjoni kif tidher. 

Rigward is-siġġijiet aħna qed ninsistu għall sitta, u l-argument tagħna huwa …(Interruzzjonijiet)  Imma again aħna m’aħniex ngħidu li ġejjin sitta għaliex qed ninsistu għalihom.  S’issa erba’ għandna, u aħna qed ngħidu li rridu sitta flok erba’ siġġijiet. Hemm ukoll il-kwestjoni tal-kristjaneżmu li tkun fil-priambolu tal-Kostituzzjoni

  THE CHAIRMAN:  Waqt li kienet qed isir din il-preżentazzjoni tant dettaljata, l-Onor. Bartolo sotto voce għamel suġġeriment li naħseb li huwa għaqli. Inkunu fair mal-Ministru li għad baqagħlu ħafna x’jispjega imbagħad ikun hemm dibattitu fuq dak li qed jgħid...(Interruzzjonijiet) Nagħmlu ġustizzja ma’ l-importanza tas-suġġett. Ma nsibx diffikulta` li nibqgħu għaddejjin.  

  ONOR. JOHN DALLI:  Nixtieq ngħid xi ħaġa wkoll fuq iż-żjara tiegħi l-iStati Uniti, fuq il-Commonwealth Ministers Action Group u fuq iż-żjara taċ-Ċina.  (Pawsa)

  THE CHAIRMAN:  Onor. Membri, il-Ministru, jien u l-Onor. Bartolo tkellimna ftit sotto voce biex din il-laqgħa naġġornawha għall-ġimgħa d-dieħla, pero` xtaqt nagħmel żewġ suġġerimenti. Ninformakom li l-President Pat Cox ġej Malta nhar il-Ġimgħa u talab li jiltaqa’ mal-Kumitat tagħna. Fil-fatt għandna laqgħa miegħu l-Ġimgħa filgħodu fil-10.40 a.m. Xtaqt nistaqsi l-pariri tagħkom dwar jekk hijiex il-prassi li laqgħat ta’ dan il-livell jinfetħu u jiġu mistiedna d-deputati parlamentari kollha. Għandi l-permess tagħkom biex tintbagħat ittra lill-membri parlamentari kollha fejn qed jiġu mistiedna għal din il-laqgħa? (Onor. Membri:  Iva)  

Ninformakom ukoll li tlabt lis-Segretarju Parlamentari Michael Frendo jagħmel presentation lil dan il-Kumitat fuq il-konferenza intergovernattiva. Din se ssir it-Tlieta, 8 ta’ Ġunju fis-7.00 p.m. 

Minn hawnhekk, for the record nirringrazzjaw lill-Ministru. GĦalkemm huwa d-dover tiegħu, imma verament prosit ta’ din il-preżentazzjoni, j’Alla jkollna preżentazzjonijiet ta’ dan il-livell, ta’ dan id-dettall u ta’ din l-ampjezza. Qed ngħid dan bl-ikbar sinċerita`, għax kienet a very illuminating presentation  u j’Alla jkollna ħafna iktar preżentazzjonijiet ta’ dan il-livell mill-Ministri tal-gvern. Fil-fehma tiegħi kient edifikanti, illuminanti u verament grazzi ta’ l-impenn li qed turi hawnhekk u tad-dettal li dħalt fih. 

Għall-formalita`, qabel ma nispiċċa, xtaqt ninformakom – kont insejt imma ftakart meta l-Ministru semma’ l-Kroazja – li meta kont Dublin il-ġimgħa l-oħra, iċ-chairman tal-foreign affairs committee tal-Kroazja talabni nassistuhom bħala kumitat u ngħinuhom fis-set up  ta’ kumitat ta’ skrutinju tal-parlament. Dawn ġejjin Malta, u jiena wegħdt kull għajnuna possibbli. Ninformakom li ġejja Malta delegazzjoni tal-parlament tal-Kroazja preseduta miċ-chairman tal-foreign affairs committee fl-aħħar ħmistax ta’ Ġunju. Id-dati għad m’għandniex, pero` qegħdin jiġu diskussi bejn il-clerks rispettivi. Naħseb li għalina huwa wkoll unur li aħna tal-Kumitat qegħdin niġu mitluba li nassistu - u l-Ministru tkellem dwar l-assistenza fuq livell ministerjali - pajjiż li qiegħed f’din il-mixja lejn l-isħubija fl-Unjoni Ewropea.  (Interruzzjonijiet) L-Onor. Herrera.

  ONOR. JOSE` HERRERA:  Hemm ħaġa li qed idejjaqni ftit. Informalment naf, u jaf kulħadd li dan il-Kumitat assuma fuqu rwol ferm importanti. Dan il-Kumitat ma jistax ikun eżiljat mill-pajjiżi l-oħra fl-Unjoni Ewropea u mill-fora l-oħra Ewropej. Jiena xtaqt nagħmel rakkmandazzjoni biex il-gvern jinvesti iktar fżdan il-kumitat f’dawk li huma finanzi biex dan il-kumitat ikun jista’ jiffunzjona kif hemm bżonn.  Naf, per eżempju, anke b’mod informali li mhux qed ikun hemm finanzi biżżejjed biex jakkomoda biex dan il-Kumitat jipparteċipa f’delegazzjonijiet u dan huwa ħażin. Jew se nidħlu għal din il-biċċa xogħol bis-serjeta`, jew se nkunu scrutiny committee bis-serjeta`, jew se jkollna l-opportunita` li niskambjaw l-ideat tagħna u mmorru aħna fact finding u nkattru r-relazzjoni ma’ korrispettivi tagħna jew m’aħniex se nibqgħu sejrin tajjeb.  

Qed nagħmel appell pubbliku – u naf li hawn il-media - li jekk verament nemmnu li l-parlament Malti għandu bżonn l-għodda, għandu bżonn l-istituzzjonijiet biex ikun jista’ jiskrutinizza kif imiss il-leġislazzjoni Ewropea għall-interess tad-demokrazija f’Malta... Hawnhekk wara kollox qegħdin nitkellmu fuq id-demokrazija. Jekk il-parlament Malti ma jiskrutinizzax dak li qed jiġri barra minn Malta naħseb li se nkunu fallejna. Se nkunu qed nipprovaw niffrankaw sold u se nispiċċaw nonfqu lira. Inħoss li l-gvern għandu jirrivedi ftit il-budget li hemm allokat għal dan il-Kumitat.  

  THE CHAIRMAN:  L-Onor. Brincat.

  ONOR. LEO BRINCAT: Nixtieq napprofitta ruħi mill-preżenza tal-Ministru biex inqajjem punt li huwa daqsxejn urġenti. Naf li forsi jkollna ċans niddiskutuh iktar fid-dettal f’laqgħat oħra, imma avviċinawni diversi nies - u naħseb anke lill-Ministru - u qaluli li qed ikun hemm dewmien mhux ħażin fil-ħruġ ta’ visas lill-Maltin min-naħa Libjana.  L-ewwel xtaqt nistaqsi jekk il-gvern Malti ndagax dwar x’qed iwassal għal dan u jekk iva x’qed iżomm dan il-proċess lura. Il-bieraħ stess sabitni persuna, membru ta’ din il-Kamra, li għandha l-visa application tagħha ilha pendenti mis-2nd May. 

Jiena persważ li ż-żewġ naħat tal-Kamra jaqblu li għandna nagħmlu minn kollox biex inkattru l-iskambju kummerċjali bejn iż-żewġ naħat, jiġifieri dan mhux qed ngħidu bi kritika għall-awtoritajiet Libjani, imma qed ngħidu li b’mod partikolari għax il-Ministru ilu jsegwi l-Libyan affairs b’ċerta intensita` minn qabel ma’ kien foreign minister għax kien jippresjedi l-mixed commission għal ma nafx kemm-il sena bejn Malta u l-Libya. Jiena nixtieq nistaqsih jekk jistax jieħu ħsieb din il-problema u jekk din il-problema humiex qed jiffaċċjawha pajjiżi oħrajn ta’ l-Unjoni Ewropea bħall-Italja li għandhom il-visa ħalli jekk hemm dan il-bottleneck jiġi megħlub għall-benefiċċju tal-kummerċ li kull wieħed minna jixtieq li jkompli jitkattar bejn Malta u l-Libja. Skużani li ddevjajt mill-aġenda imma nħoss li din hija ħaġa li ma tistax tistenna għal ċertu żmien għax ċempluli diversi nies.  

  ONOR. JOHN DALLI:  Nirringrazzjak li qajjimt il-punt.  Nista’ ngħidlek li l-bieraħ stess kelli meeting ma’ Ali Najem fil-Ministeru Bgħatt għalih fuq dan il-punt partikolari għax meta ġejt lura bdejt nisma’ ċerti ħsejjes u tlabt rapport lid-direttur konsulari li għandna fil-Ministeru, is-Sur Charles Inguanez.  

Kif għedt inti, min-naħa Maltija l-affarijiet mexjin tajjeb. Jien qgħadt attent. Fir-realta` bgħatt biex inkun inkun ċert li se naħdmu tajjeb u fil-fatt kuntent li m’hemm ebda bottlenecks. Ninsabu mexjin, u kulmin qed japplika għal visa fil-Libya qed jiġi moqdi f’temp ta’ jumejn. Min-naħa Libjana qegħdin isibu xi diffikultajiet l-ewwelnett mill-punto di vista legalistiku tagħhom għax biex joħorġu single entry visa m’hijiex problema. Dawn qed jgħiduli li qegħdin joħorġu malajr u jekk hawn xi ħadd li għandu xi problema ngħidlu biex jikkuntattja lis-Sur Inguanez tad-direttorat u jkun jista’ jitkellem hu ma’ l-ambaxxata Libjana li qegħdin fuq relazzjoni tajba ħafna. 

Fuq il-multi entry visa hemm bżonn ċerta invitation min-naħa Libjana biex wieħed jista’ jingħata din it-tip ta’ visa.  Huwa importanti wkoll li l-Maltin li jitolbu multi entry visa jkollhom il-pożizzjoni tagħhom regolari fil-Libja għax il-biċċa l-kbira mill-problemi li nqalgħu kienu fil-fatt dawn.  Il-pożizzjoni tagħna bħala gvern hija that we cannot condone li jkun hemm xi ħadd b’pożizjzoni irregolari f’pajjiż ieħor u allura qegħdin ngħidu li kulħadd għandu jirregolarizza l-pożizzjoni tiegħu, jiġifieri jekk qed taħdem fil-Libya u għandek bżonn work permit bħalma trid work permit f’Malta, allura jrid ikollok il-work permit. Ladarba jkollok il-work permit għax qed taħdem ma’ kumpannija reġistrata kif suppost tkun, allura m’għandekx problemi biex ikollok l-invitation u jkollok il-multi entry visa għax ladarba jkollok dan it-tip ta’ working arrangements, għandek residence visa għal sentejn u jkollok entry visa għal sitt xhur.  

Kellna instances fejn ma kienx hemm pożizzjoni regolari u trid tirregolarizza ruħha u allura l-parir li qegħdin nagħtu hu li kulħadd jirregolarizza ruħu. Qed nirranġa biex forsi jkolli xi weekend dalwaqt il-Libja u nkellem lill-Ministru tal-foreign affairs hemmhekk  u nagħmlu reviżjoni sħiħa tas-sitwazzjoni. Nixtieq ngħid li meta għamilna l-arranġament għal visa qgħadna attenti li kemm jista’ jkun naqtgħu l-ħtieġa tal-visa bejn iż-żewġ pajjiżi, jiġifieri nkunu aktar user friendly.  

Per eżempju waħda mill-affarijiet li insistejt fuqha hija li jekk bniedem għandu Shengen visa - u din qegħdin napplikawha għall-pajjiżi kollha - għalfejn noqogħdu nerġghu niċċekkjawh hawnhekk  meta rridu nużaw ħafna drabi l-istess faċilitajiet li użaw meta ħarġu x-Shengen visa( Qegħdin ngħidu li min għandu a valid Shengen visa lanqas biss għandu bżonn japplika għal visa biex jidħol hawn Malta, imma naċċettaw ix-Shengen visa. Kemm jista’ jkun irridu naqtgħu l-problemi u l-administrative overheads li hemm fuq sistemi. Min-naħa tagħna għamilna s-sistema kemm jista’ ikun user friendly. Min-naħa tagħna miexja pero` min-naħa Libjana naħseb li hemm bżonn isiru xi aġġujstamenti.  

Irrid ngħid li min qed isegwi l-Libja - u jien qed insegwiha ħafna u kostantament – isib li l-livell ta’ flessibbilita` li hemm il-Libja huwa meraviljuż.  Fil-fatt kull meta tiltaqa’ ma’ dawn it-tip ta’ problemi llum qegħdin jibdlu l-liġijiet u jibdluhom malajr biex jakkomodaw sitwazzjonijiet ġodda li qegħdin jinqalgħu, jiġifieri jekk hemm xi problemi persważ li m’humiex politically motivated.  Irrid inserraħ ras kulħadd pubblikament kif għandna l-media magħna, li persważ li l-problemi m’humiex politically motivated u lanqas huma ta’ xi bsaten fir-roti li qed ipoġġi xi ħadd. Huma kwestjoni ta’ sistema li hemm the will to change u ngħid li it will change.  

  THE CHAIRMAN: Nixtieq nagħmel żewġ punti żgħar biex nirrispondi pubblikament lill-Onor. Herrera għax huwa d-dover tiegħi nirrispondi għan-nom tal-Kumitat. Filwaqt li naqbel 100% ma’ dak li qal l-Onor. Herrera, inserraħlu moħħu u nassigurah li kif jiena ġejt maħtur chairman ta’ dan il-Kumitat, ma waqaftx ġurnata waħda ndejjaq lil min għandi ndejjaq u nippersevera fejn għandi nippersevera biex dan il-Kumitat jingħata r-riżorsi kollha neċessarji biex nagħmlu xogħlna kif suppost. Nassigurak li  biex illum għandna żewġ research analysts u beda l-proċess ta’ call for applications li se toħroġ dalwaqt għal tnejn oħra, call for applications li dalwaqt toħroġ għal clerk addett ma’ dan il-Kumitat apparti affarijiet oħra, apparti l-bini ta’ librerija, naħseb li bil-mod il-mod naslu fejn irridu. Irridu niġbdu ħabel wieħed imma qed ngħid dan biex inserraħlek moħħok pubblikament. 

Dwar il-ħin tal-ġimgħa d-dieħla, infakkarkom li qed nipproponi li nerġgħu nkomplu l-Erbgħa fit-8.00 p.m. Il-Membri Parlamentari għandhom laqgħa mal-High Commissioner Ingliż allura qed nissuġġerixxi li …..(Interruzzjonijiet)  Kont se nissuġġerixxi, Ministru, jekk hu tajjeb għalik, ….. (Interruzzjonijiet) Nistgħu nagħmluha fis-6.45 p.m. u nintrabtu li sa 7.45 p.m.   Ministru antiċipajtni.  

Il-Kumitat aġġorna fid-9:20 p.m. 

